Сидыйкова Ч.И., 

Мөслим лицееның татар теле һәм 

әдәбияты укытучысы.
Бердәнберем, газизем - ул минем әнием.

(Әниләр көненә багышланган дәрес үрнәге)

Укытучы:
- Исәнмесез, кадерле әниләр, балалар, кунаклар! Бүген бәйрәм көн. Һәркем өчен иң кадерле, иң изге затлар - әниләр көне. Шулай да бу бәйрәм бөтен кешегә кагыла. Чөнки бөтен кешенең дә әнисе була. Дөньяда әниләрдән дә газиз, әниләрдән дә якын кеше юк.

Бүген без кунак итеп әни-әбиләребезне дә чакырдык. Алар безнең янәшәдә.

Ана-

Бөек исем, 

Нәрсә җитә ана булуга;

Хатыннарның бөтен матурлыгы.

Бөтен күрке ана булуда... - дип язган Һади Такташ.


Гаиләдә ана - иң изге, иң олы шәхес. “Ана өчен уч төбендә тәбә кыздырсаң да, бурычыңны кире кайтара алмассың”, “Ана - шәфкать диңгезе” дигән безнең халкыбыз, чөнки аналар - кешелек тоткасы. Ана мәхәббәте - бердәнбер тугрылыклы, игелекле, эчкерсез, бернинди таләпләр дә куймый торган гаҗәеп зирәк, керсез мәхәббәт.

Өй эше итеп әниләр турында инша язарга кушылган иде. Хәзер, әйдәгез, иншалар белән танышыйк. (Укучылар иншаларын укыйлар. Экранда укучыларның әниләренең фоторәсемнәре күрсәтелә. Әниләр турында җыр тыңлана яки башкарыла.)

Укытучы:
- Хәзер дәресебезнең икенче өлешенә күчәбез . Без бүген әдәбият дәресендә Мөдәррис Әгъләмовның “ Бердәнбер” дигән искиткеч гүзәл шигыре белән танышырбыз, әсәрне укып анализларбыз.

1 укучы. М.Әгъләмовның тормыш юлы һәм иҗаты белән таныштыра.

Мөдәррис Әгъләм (Мөдәррис Зөфәр улы Әгъләметдинов) 1946 елның 13 октябрендә Татарстан АССРның хәзерге Зәй районы Биш Субашы (Пуст-Ашыт) авылында колхозчы гаиләсендә туган. 1965 елда Түбән Биш авылының унберьеллык урта мәктәбен тәмамлаганнан соң, ике ел В.И.Ульянов-Ленин исемендәге Казан дәүләт университетының татар теле һәм әдәбияты бүлегендә укый. 1968—1973 елларда Тукай районының Яңа Гәрдәле урта мәктәбендә тарих укытучысы, аннары Чаллы шәһәрендәге Халык театрында режиссер ярдәмчесе булып эшли. 1974 елдан Казанда яши һәм язучы-профессионал сыйфатында әдәби иҗат эше белән шөгыльләнә.

М.Әгъләмовның 1968 елда «Казан утлары» журналының 11 санында басылган «Еракка китеп кара» исемле шигырьләр циклы әдәби җәмәгатьчелектә кызыксыну уятып, X.Туфан, С.Хәким кебек олы шагыйрьләрнең мактавына лаек була. 1970 елда «Кыңгырау» ңсемле мөстәкыйль китабы дөнья күрә. Аның поэзиясенә музыкальлек, классик поэзия һәм халык иҗаты традицияләреннән үсеп чыккан табигыйлек һәм эчке бер моң хас. М.Әгъләмов сюжетка корылган күләмле шигырьләр һәм публицистик монолог, поэмалар язу юнәлешендә дә эзләнүләр алып бара («Онытма, Европа!..», «Тукайдан хатлар» исемле поэмалар һ. б.). М.Әгъләмов — 1973 елдан СССР Язучылар союзы члены. Кызганыч, ул безнең арабызда юк инде,  2008 елда вафат.

(“Бердәнбер” шигыре укыла)

Мөдәррис Әгъләмов.

Бердәнбер
Иделнең иң гүзәл җирендә

Шәм кебек сузылып үскән ул,

Борынгы җырларда җырланган

Чишмәгә суга дип төшкән ул;

Авылның гармунчы егете

Аны нәкъ шул чакта күргәндер-

Алмадай кызлар күп авылда,

Арада ул гына –

Бердәнбер.

Күбәләк шикелле талпынып

Очкан ул бер чыккач иреккә,

Яшьлектә кал шулай

Гомерлек уйнап,

Җырлап та, биеп тә.

Ул кемнән ким әле,

Ник  әле

Яраткан егетенә чыкмасын!

Туй белән биргәннәр аны да,

Искечә укытып никахын.

Кем белә, ә бәлки, ул чакта

Бу безнең туйлар да кергәндер-

Ак туймы, кызылмы- барыбер

Ул аның туе бит ,

Бердәнбер.

Аннары бу сугыш, озату.

Аерылу иреннән дүрт елга.

Дүрт елга барган бу сугышның

Газабы барачак күп елга.

Үпкәдән килгән бу кара кан

Симәнә ташыган үрдәндер.

Ә ире исән-сау кайтачак-

Ул аның ире бит,

Бердәнбер.

Зур сугыш узды ул,тик менә

Кимерә үпкәне,

Ире дә исән-сау янында-

Бу сугыш үтсә дә үтмәде.

Тәүлекләп игеннәр урганда

Ул аңа чир булып сеңгәндер-

Идәндә сабые үрмәли,

Ул аның сабые-

Бердәнбер.

Идәндә сабые үрмәли,

Алырга иде бер кулыңа;

Бу соңгы теләге үтәлми-

Чем-кара күзләре йомыла.

Ә аның шикелле илемдә

Меңләгән хатыннар үлгәндер.

Онытма, кешелек!

Ул минем

Әнием иде бит,

Бердәнбер.

Кичләрен уенга чыкканда

Беркемгә сиздерми,  чыгарга,

Яхшыга киясе күлмәген

Чыгарып яшергән чоланга.

Үзе дә кичергән әнисе

Аның бу хәйләсен белгәндер-

Хәйләкәр  кызлар күп авылда.

Арада ул гына

Бердәнбер.

Укытучы.

- Әсәр ни турында?

Көтелгән җаваплар(Әнисе, үзе, сугыш турында һ.б.)

Укытучы. 

- Шигырьләрнең тезмә әсәрләр төркеменә керүен сез инде беләсез. Тезмә әсәр дип -............. атыйлар. Шигырьдәге өлешләр барысы да бер үзәккә бәйләнәләр. Димәк, үзәк аша үзара да бәйләнешкә керәләр. Безгә кирәкле әлеге үзәк ничек табыла?

 
Көтелгән җаваплар.

Автор аны төрле юллар белән үзе күрсәтә:

1. Кабатлый. Тезмә әсәрләрдә аеруча күп кабатлый.

2. Чишелмәгән каршылык итә.

3. Әсәрнең исеме итә.

“Бердәнбер” шигырендә үзәк күренеп тора: автор “бердәнбер” сүзен күп кабатлый. Өстәвенә шигырьнең исеме дә итә.

Укытучы.

- Хәзер үзәккә бәйләнешле өлешләрне эзлибез. Өлешләр ничек табыла? Өлешләрне барлау өчен, әсәрне таркатырга кирәк. Максатыбыз - әсәрне мөмкин кадәр аз санлы, ә иң яхшысы, ике генә өлешкә калдыру. Нинди өлешләргә бүләр идегез?

Көтелгән җаваплар.

1 төркем. Ана матурлыгы белән бердәнбер. Хәйләкәрлеге белән дә бердәнбер. Туе белән бердәнбер һ.б . өлешләргә бүлеп була.

2 төркем. Ананың яшь, шатлыклы чагы һәм олыгайган хәсрәтле вакыты, дип, әсәр  ике өлешкә бүленә.

3 төркем. Бу әсәр шагыйрьнең (лирик геройның)  әнисе һәм илдәге башка аналар турында.

4 төркем. Бу ике өлеш  үзара каршылыкта тора.  Беренче өлештә шагыйрь кабатлый-кабатлый әнисенең бердәнбер булуы турында  яза. Ә икенчесендә, көтмәгәндә,  башка меңләгән хатыннар да шундый, ди. Бик күп кешеләр шигырьдәге ана кебек булгач, ул берничек тә бердәнбер була алмый. 

Укытучы.

- Ике өлеш бергә кушылгач, “бердәнбер” бәясе үз-үзе белән каршылыкка килде. Әсәрнең без чишәргә тиешле иң киеренке урынына әйләнде. Каршылык нәрсәдән гыйбарәт?

Көтелгән җаваплар. Автор баштан ук үзе бердәнбер дип кабатлый тора. Үзе шул аерымлыкны һаман юкка чыгара бара. Кыз (ана) авылда барысыннан да чибәррәк түгел,  ул бары тик яраткан егете өчен генә чибәр, барысыннан да хәйләкәррәк түгел, аны әнисе яратканга хәйләкәррәк икән. 
Шулай итеп, лирик герой (бу очракта, бәлки автор үзедер) әнисен авыл мохитеннән аерып ала да мәхәббәт дөньясы эченә кертә.
Укытучы.

- Тагын бер өлешкә - ана бәясе белән бәйле өлешкә тукталабыз. Ана авырый, тиздән  үләчәген белә. “Бердәнбер” бәясе бу юлы да мәхәббәттән чыккан сүзләр. Ләкин шул ук вакытта бәхилләшү сүзләре дә.  Хәзер фокус эчендә шатлыкның бөртеге дә юк. Шушы өлешкә аңлатма бирегез

Көтелгән җаваплар. Хәзер беренче өлештәге матур мәхәббәт, еллар арасы барлыгын онытып, тиздән үләчәген белгән ананың хәсрәте янына сыенды. Шатландырмады, үкенеч хисенең дәрәҗәсен арттыра гына төште, җилкәсенә үкенеч йөген салып, киләчәккә таба китте, ананың улын эзләп тапты һәм өзлексез әрнеп торучы хәтергә әйләнде.
Шагыйрь әсәренең соңгы строфасына хәтле авыл эченнән, өй эченнән чыкмый. Соңгы строфада кинәт заманның биек бер түбәсенә басып, тарихка күз ташлый һәм аңа әрнүле хәтере белән бәя бирә:
Ә аның шикелле илемдә

Меңләгән хатыннар үлгәндер, - ди. Ләкин тагын да  югарырак менә һәм кызгану хисеннән кинәт гаепләүгә күчә: 
Онытма, кешелек!
Ул минем
Әнием иде бит, 
Бердәнбер!

Укытучы.

- Шулай, кешелек үз гаебен онытмаска тиеш.  Лирик герой әнисенең вакытсыз үлүен дә, тарихыбызның рәхимсезлеге харап иткән меңләгән башка аналарны да! Аларның барысына  да ил бәхетне чеметеп кенә биргән. Аларның язмышлары бертөрле. Алар яратканнар, аларны да яратканнар. Барысы да шәхес булган, хәзер инде шатлана да, хәсрәтләнә дә алмыйлар. Ләкин аналарның хәсрәт-үкенечкә әйләнгән  шатлыклары яши бирәләр. Балаларында яшиләр, оныкларында яшәячәкләр. Безне арабызда кадерле әбиләребез дә бар. Аларга сүз бирик.

 (Әбиләр сугыш чоры, сугыштан соңгы чорлар һ.б . турында  сөйлиләр.)

Укытучы.

- Безнең әсәр - лирик шигырь. Лирик шигырьләрдә лирик геройлар була.  Лирик шигырьләрнең эчтәлеге менә шул лирик геройларның хис-кичерешләреннән гыйбарәт. Без, хис дигәндә, кичерешләрнең сәбәбен, дәрәҗәсен һәм юануны күз алдында тотабыз.  Хис-кичерешләрнең сәбәбен, дәрәҗәсен, юануны табыгыз.

Көтелгән җаваплар.

Барлык өлешләр дә бер ноктага җыелган җирдә сәбәп ятуын беләбез.

Сәбәп - аналарның исән калган балалары күңелендә саклана торган әрнеткеч, үкенечле хисләр. Ләкин әсәрнең төп сәбәбе - илдә бәхет күрергә өлгермәгән меңнәрчә аналар калдырган хәтер хисләре.  Ә хәсрәт хисенең дәрәҗәсен автор, әнисе фаҗигасен меңнәрчә кешеләр фаҗигасенә охшатып, меңнәрчә кешегә тапкырлап күрсәткән. Юану - лирик геройның әнисе белән  чиксез горурлануында чагыла.
Укытучы. 

Илебез Бөек Җиңүнең 65 еллыгын каршы алырга әзерләнә. Күп корбаннар бәрабәренә яулап  алынган матур тормышның кадерен  белеп яшәсәк иде. 

Әнкәй.... Кадерләп, назлап әйтәбез бу сүзне. Күңелебездә булган бөтен рәхмәтне дә шушы гади сүзгә салабыз. 

Бөек рус язучысы Максим Горький: “Мәхәббәттә  һичбер киртәләрне белми торган, күкрәк сөте белән бөтен дөньяга хәят биргән хатын кешене - ананы олылыйк. Кешедә булган бөтен гүзәллек  кояш нурыннан һәм ана сөтеннән килә.  Менә шулар йөрәкләребезне мәхәббәт белән сугара. Кояшсыз гөлләр чәчәк атмый, мәхәббәттән башка бәхет юк, хатын-кыздан башка мәхәббәт юк. Анадан башка шагыйрь дә, герой да юк”, - ди.


Әйе, безгә яшәү дәрте, илһам көче таратучы шагыйрьләргә, язучыларга тормыш бүләк итүчеләр дә гади әниләр. Ә безнең туфрактан гына да алар күпме:  Зөлфәт, Харрас Әюп,  Шәмсия Җиһангирова, Мөҗәһит Әхмәтҗанов, Фоат Садриев һ.б.
Алар үз чиратында, әсәрләрендә аналарга шигъри һәйкәл куйдылар.

(Ф.Садриев әсәреннән өзек: “ Әниләр рухы” , Р.Миңнуллинның “Шагыйрь аналары” әсәренән өзекләр укыла. Экранда татар шагыйрьләренең әниләре белән бергә төшкән фотосурәтләре күренә.) 

Укытучы. 

- Бүгенге дәресебез ахырына якынлашты.  Дәресебез  кадерле әниләребезгә багышланды.  Үзалдыбызга  сорау куйыйк:  канәгатьме алар бездән, булдыра алганның барын да эшлибезме  алар  өчен?! Мәдхия җырлыйк аларга без бүген. Һәр кешенең әнисе - “бердәнбер”. Аналарның кадерен белик.  Табигать-анабыз һәрберебезне  бердәнбер итеп, кабатланмас, уникаль шәхес итеп яраткан, бер-беребезнең кадерен белик. Һәрберебез әниләребез өчен  “Бердәнбер”  икәнлекне беркайчан да онытмыйк. 

